
SUĠĠERIMENTI

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 
għall-Impjiegi u l-Affarijiet Soċjali, bħala l-kumitat responsabbli:

– biex jinkorpora s-suġġerimenti li ġejjin fil-mozzjoni għal riżoluzzjoni tiegħu:

A. billi għandu jiġi stabbilit qafas finanzjarju, ibbażat fuq l-użu tal-Fondi Strutturali u ta' 
Investiment tal-Unjoni, biex jappoġġja lis-sidien tal-bini u l-irbit tat-tneħħija tal-
asbestos ma' politiki u programmi pubbliċi oħra (bħall-effiċjenza fl-enerġija, it-titjib fl-
ambjent tal-għajxien u l-akkomodazzjoni soċjali) għal raġunijiet ta' effiċjenza u l-użu ta' 
sinerġiji;

B. billi l-Artikolu 37 tal-Karta tad-Drittijiet Fundamentali tal-Unjoni Ewropea jirrikjedi li 
livell għoli ta' protezzjoni tal-ambjent u t-titjib tal-kwalità tiegħu jkunu integrati fil-
politiki tal-Unjoni u għandhom jiġu żgurati f'konformità mal-prinċipju tal-iżvilupp 
sostenibbli;

C. billi, skont l-Artikolu 191(1) tat-TFUE, il-politika tal-Unjoni dwar l-ambjent għandha 
tikkontribwixxi biex jintlaħqu l-objettivi; bħall-protezzjoni tas-saħħa taċ-ċittadini 
tagħha, il-protezzjoni u t-titjib tal-kwalità tal-ambjent, il-promozzjoni tal-użu prudenti u 
razzjonali ta' riżorsi naturali, u l-promozzjoni ta' miżuri fil-livell internazzjonali sabiex 
jiġu trattati problemi ambjentali reġjonali jew dinjija;

D. billi, skont l-Artikolu 191(2) tat-TFUE, il-politika tal-Unjoni dwar l-ambjent għandha 
tkun ibbażata fuq il-prinċipju tal-prekawzjoni u fuq il-prinċipji li għandha tittieħed 
azzjoni preventiva, li l-ħsara lill-ambjent għandha, bħala prijorità, tissewwa f'ras il-
għajn u li min iniġġes iħallas;

E. billi d-dritt għal ambjent sigur, nadif, f'saħħtu u sostenibbli qed isir rikonoxxut b'mod 
universali hekk kif l-għadd ta' stati li jirrikonoxxu dan id-dritt kiber matul l-aħħar ftit 
snin u issa hemm aktar minn 155 pajjiż li jirrikonoxxu dak id-dritt, jew elementi ta' dak 
id-dritt, fis-sistemi legali nazzjonali tagħhom;

1. Ifakkar li l-Pilastru Ewropew tad-Drittijiet Soċjali jitlob livell għoli ta' protezzjoni tas-
saħħa u s-sikurezza okkupazzjonali tal-ħaddiema, inkluż l-esponiment għall-karċinoġeni 
u l-mutaġeni fuq il-post tax-xogħol; jisħaq li l-Unjoni jeħtiġilha tiżgura d-dritt ta' kull 
persuna li tgħix fl-Unjoni għal ambjent nadif, f'saħħtu u sostenibbli; jenfasizza li l-Patt 
Ekoloġiku Ewropew jistabbilixxi l-ambizzjoni ta' tniġġis żero, li għandha tinkiseb 
permezz ta' strateġija trażversali biex tiġi protetta s-saħħa taċ-ċittadini mid-
degradazzjoni ambjentali u t-tniġġis filwaqt li fl-istess ħin jitlob li ssir tranżizzjoni ġusta 
fejn ħadd ma jitħalla jibqa' lura; jissottolinja li l-Pjan ta' Azzjoni tal-Unjoni: "Lejn 
Tniġġis Żero għall-Arja, għall-Ilma u għall-Ħamrija" għandu l-għan li jnaqqas it-tniġġis 
"għal livelli li mhumiex aktar ta' ħsara għas-saħħa u għall-ekosistemi naturali u li 
jirrispettaw il-konfini li l-pjaneta tagħna tista' tlaħħaq magħhom, u b'hekk jinħoloq 
ambjent ħieles mis-sustanzi tossiċi";

2. Jenfasizza li l-Unjoni jeħtiġilha tiżgura livell għoli ta' protezzjoni tas-saħħa tal-bniedem 
fid-definizzjoni u fl-implimentazzjoni tal-politiki u l-attivitajiet kollha tal-Unjoni;

3. Ifakkar li l-asbestos għadu waħda mill-aktar sfidi sinifikanti għas-saħħa okkupazzjonali 
u li 125 miljun persuna madwar id-dinja ġew esposti għall-asbestos fuq il-post tax-
xogħol1, minkejja r-riskji tiegħu għas-saħħa li ilhom magħrufa għal għexieren ta' snin;

4. Jirrimarka li madwar 250 000 persuna jmutu kull sena minħabba l-esponiment għall-
asbestos2; jirrimarka li, f'dawn l-aħħar snin, ir-rata ta' mwiet mill-fibri tal-asbestos 
saħansitra aċċellerat; jisħaq li l-gruppi vulnerabbli, li jbatu l-aktar minn dawn il-
konsegwenzi għas-saħħa iżda li ħafna drabi jkollhom aċċess limitat għall-kura tas-
saħħa, għandhom jiġu appoġġjati permezz ta' finanzjament iddedikat; 

5. Ifakkar li l-Aġenzija Internazzjonali għar-Riċerka dwar il-Kanċer (IARC) irrikonoxxiet 
l-asbestos bħala karċinoġenu ppruvat (grupp 1) responsabbli għall-kanċer tal-pulmun u 
l-mesoteljoma kif ukoll għall-kanċer tal-larinġi u tal-ovarji; Jisħaq li t-tipi kollha ta' 
mard relatati mal-asbestos bħall-kanċer tal-pulmun u l-mesoteljoma plewrali – 
ikkawżati minn fibri tal-asbestos f'sospensjoni li jittieħdu bin-nifs, li tant huma rqaq li 
jilħqu l-alveoli u li huma twal biżżejjed biex jiżbqu d-daqs tal-makrofaġi, kif ukoll tipi 
differenti ta' kanċer ikkawżati mhux biss mill-fibri fl-arja li jittieħdu bin-nifs ġew 
rikonoxxuti bħala periklu tas-saħħa u jistgħu jieħdu ħafna deċennji, u f'ċerti każijiet 
aktar minn 40 sena, biex isiru evidenti; jisħaq li l-asbestos huwa karċinoġenu mingħajr 
limitu, jiġifieri kull livell ta' esponiment, ikun kemm ikun baxx, jinvolvi riskju li 
jiżviluppa kanċer; jissottolinja li r-riċerka dwar kanċers oħra kkawżati mill-asbestos 
għandha tiġi promossa;

6. Ifakkar li minbarra l-esponiment attiv, kontinwu jew mhux kontinwu ta' ħaddiema 
għall-asbestos, hemm ukoll esponimenti okkupazzjonali passivi li jikkonċernaw lill-
persuni li jaħdmu fil-viċinanza ta' ħaddiema involuti fl-asbestos;

7. Jenfasizza l-eżistenza ta' tipi differenti ta' esponiment mhux okkupazzjonali għall-
asbestos, b'konsegwenzi potenzjalment sinifikanti fuq is-saħħa tal-bniedem, kemm jekk 
ikunu ta' oriġini paraokkupazzjonali (inkluż esponiment għat-trab tal-asbestos miġjub 
id-dar mill-ħaddiema), domestika (inkluża l-preżenza ta' oġġetti tad-dar li fihom l-
asbestos) jew ambjentali (b'materjali eżistenti f'bini u installazzjonijiet jew ta' oriġini 
industrijali);

8. jirrimarka li skont studji reċenti, l-esponiment mhux okkupazzjonali għall-asbestos jista' 
jkun ir-raġuni għal madwar 20 % tal-mesoteljomi f'pajjiżi industrijalizzati3;

9. Ifakkar fi studju tal-Organizzazzjoni Dinjija tas-Saħħa (WHO)4 li jiddeskrivi żieda 
sostanzjali fir-riskju ta' kanċer tal-pulmun minħabba l-esponiment fl-istess ħin għad-
duħħan tat-tabakk u l-fibri tal-asbestos; jistieden lill-Istati Membri jipproponu 

1 WHO, Asbestos: elimination of asbestos-related diseases (Asbestos: l-eliminazzjoni ta' mard relatat mal-
asbestos), 2018.
2 Furuya, Sugio; Chimed-Ochir, Odgerel; Takahashi, Ken; David, Annette; Takala, Jukka. 2018. "Global 
Asbestos Disaster" (Id-diżastru globali tal-asbestos) Int. J. Environ. Res. Public Health 15, Nru 5: 1000. 
https://doi.org/10.3390/ijerph15051000
3 The health impact of nonoccupational exposure to asbestos: what do we know? (L-impatt fuq is-saħħa tal-
esponiment mhux okkupazzjonali għall-asbestos: x'nafu?) (Nih.gov) 
4 WHO, Asbestos: elimination of asbestos-related diseases (Asbestos: l-eliminazzjoni ta' mard relatat mal-
asbestos), 2018, DĠ Impjiegi, Affarijiet Soċjali u Inklużjoni, Evalwazzjoni tal-implimentazzjoni prattika tad-
direttivi tal-UE dwar is-saħħa u s-sikurezza okkupazzjonali (OSH) fl-Istati Membri tal-UE.

https://www.ncbi.nlm.nih.gov/pmc/articles/PMC3499908/
https://www.ncbi.nlm.nih.gov/pmc/articles/PMC3499908/

programm ta' waqfien mit-tipjip għall-ħaddiema kollha esposti għall-asbestos; itenni li 
t-tipjip m'għandu qatt ikun raġuni biex ħaddiem jiġi eskluż mir-rikonoxximent ta' marda 
okkupazzjonali relatata mal-asbestos, kif ukoll minn kumpens u trattament mediku 
għall-marda;

10. Ifakkar li l-mard tal-asbestos ġie osservat f'popolazzjonijiet li jgħixu jew li għexu qrib 
siti industrijali jew bini b'asbestos li jitfarrak malajr, inklużi popolazzjonijiet li jgħixu 
qrib siti tal-kostruzzjoni, infrastrutturi ferrovjarji, tarzni u impjanti tal-enerġija, u xi 
kultant aktar minn tletin sena wara l-esponiment dirett jew indirett; jenfasizza li d-
deterjorament tal-istokk tal-bini fl-Unjoni jżid ir-riskju ta' esponiment ambjentali li 
jista', b'mod partikolari, iwassal għal aktar każijiet ta' mesoteljoma;

11. Jissottolinja li r-riskji li jirriżultaw minn popolazzjonijiet esposti għal materjali tal-
asbestos li jseħħu b'mod naturali huwa wkoll qasam fejn hemm bżonn informazzjoni;

12. Jirrimarka li, minkejja d-diffikultà li jiġi vvalutat b'mod preċiż, ħafna studji għandhom 
it-tendenza li juru sottovalutazzjoni tal-esponiment ambjentali għall-asbestos5 6; ifakkar 
li, skont is-sors tal-esponiment, il-livelli ta' esponiment ambjentali għall-asbestos jistgħu 
jilħqu l-livelli ta' esponiment okkupazzjonali7; iħeġġeġ lill-Kummissjoni u lill-Istati 
Membri biex f'dan ir-rigward jappoġġjaw ir-riċerka dwar ir-riskji relatati ma' tali 
mogħdijiet ta' esponiment għall-asbestos ambjentali;

13. Iqis li l-esponiment għall-asbestos huwa forma ta' inugwaljanza ambjentali u tas-saħħa 
li trawwem sentimenti ta' inġustizzja u li "jitħallew lura" fost il-gruppi vulnerabbli, 
b'mod partikolari f'pajjiżi li m'għandhomx skemi ta' prevenzjoni jew ta' appoġġ għall-
vittmi, iżda mhux limitati għalihom;

14. Jistieden lill-Aġenzija Ewropea għall-Ambjent twettaq aktar riċerka dwar il-preżenza 
tal-asbestos fix-xmajjar u fit-tributarji ta' madwarhom, u l-effetti tiegħu fuq il-
veġetazzjoni u l-organiżmi selvaġġi, bħal dik imwettqa mill-US Environmental 
Protection Agency8 9;

15. Jisħaq li l-livelli ta' konċentrazzjoni fl-isfond tal-asbestos fl-atmosfera għandhom jiġu 
mmonitorjati u mkejla madwar l-Istati Membri kollha;

16. Jistieden lill-Kummissjoni tippreżenta strateġija Ewropea għat-tneħħija sħiħa tal-

5 Krówczyńska M, Wilk E. Environmental and Occupational Exposure to Asbestos as a Result of Consumption 
and Use in Poland (Esponiment Ambjentali u Okkupazzjonali għall-Asbestos Minħabba l-Konsum u l-Użu fil-
Polonja). Int J Environ Res Public Health. 2019;16(14):2611. Ippubblikat fit-22 ta' Lulju 2019. 
doi:10.3390/ijerph16142611
6 Agence nationale de sécurité sanitaire de l'alimentation, de l'environnement et du travail (L-Aġenzija 
Nazzjonali għas-Sigurtà Sanitarja tal-Ikel, tal-Ambjent u tax-Xogħol) (2016), L'amiante : Présentation, effets 
sanitaires, expositions et cadre réglementaire (L-Asbestos: Preżentazzjoni, effetti fuq is-saħħa, esponimenti u 
qafas regolatorju) (https://www.anses.fr/fr/content/l%E2%80%99amiante)
7 Haute autorité de Santé (L-Awtorità Għolja għas-Saħħa) (2009), Exposition environnementale à l'amiante: état 
des données et conduite à tenir (Esponiment ambjentali għall-asbestos: l-istat tad-data u l-azzjoni li għandha 
tittieħed) (https://www.has-sante.fr/jcms/pprd_2986129/en/home)
8 Washington State Department of Health (2009), Advisory for Swift Creek Naturally Occurring Asbestos 
9 United States Environmental Protection Agency, Swift Creek 
(https://response.epa.gov/site/site_profile.aspx?site_id=3639)

https://www.anses.fr/en/content/asbestos
https://www.has-sante.fr/jcms/pprd_2986129/en/home

asbestos; jistieden lill-Istati Membri kollha jadottaw pjanijiet ta' azzjoni nazzjonali biex 
jimplimentaw dik l-istrateġija b'mezzi finanzjarji u pjanijiet direzzjonali speċifiċi fil-
livelli lokali, reġjonali u nazzjonali; iqis li l-Kummissjoni għandha tiżgura l-
koordinazzjoni tal-pjanijiet ta' azzjoni nazzjonali, b'mod partikolari permezz tal-
adozzjoni ta' direttiva qafas dwar din il-kwistjoni; jissottolinja f'dan il-kuntest il-ħtieġa 
ta' metodoloġija koerenti għall-valutazzjoni tar-riskju biex jiġu żgurati kundizzjonijiet 
ekwi;

17. Jistieden lill-Kummissjoni toħloq qafas Ewropew għar-reġistri pubbliċi biex tidentifika 
l-preżenza tal-asbestos fl-UE u pjattaforma tal-aħjar prattiki għat-tneħħija tal-asbestos; 
jisħaq fuq il-ħtieġa li jiġu stabbiliti reġistri pubbliċi relatati mal-asbestos u standards 
minimi relatati mal-implimentazzjoni tagħhom; ifakkar li dawn l-istandards minimi 
relatati mar-reġistri pubbliċi jeħtieġ li jkunu marbuta mal-politiki tas-saħħa u s-
sikurezza u mar-regolamenti ambjentali u tas-saħħa pubblika;

18. Jinsisti li t-tranżizzjoni lejn Unjoni ħielsa mill-asbestos għandha tkun soċjalment ġusta, 
tevita l-frammentazzjoni tas-suq intern, u tinkludi appoġġ suffiċjenti u ffukat għas-
sidien privati, l-impjegaturi, il-mikrointrapriżi u l-intrapriżi żgħar u ta' daqs medju fit-
traspożizzjoni ta' dawn il-miżuri protettivi, sabiex tiġi ffaċilitata l-konformità xierqa; 
jinnota li dan l-approċċ għandu jkun immirat lejn oqsma ta' riskju partikolari, jew 
gruppi ta' persuni vulnerabbli; jenfasizza li l-prinċipju ta' min iniġġes iħallas għandu 
jitqies kemm jista' jkun fl-attribuzzjoni tal-ispiża tat-tneħħija tal-asbestos; ifakkar fl-
importanza ta' appoġġ finanzjarju adegwat mill-fondi rilevanti eżistenti tal-Unjoni biex 
jiġi żgurat appoġġ xieraq u titħeġġeġ it-tneħħija korretta u sikura ta' kull asbestos li 
jinstab; jenfasizza li l-azzjonijiet biex tissaħħaħ il-prevenzjoni huma investimenti kbar 
fis-saħħa pubblika għal ħajjiet aktar f'saħħithom iżda wkoll għall-bilanċ bejn il-kostijiet 
u l-benefiċċji fil-ġestjoni tas-sistemi tal-kura tas-saħħa;

19. Jenfasizza l-ħtieġa li jiġu involuti bis-sħiħ is-sħab soċjali u partijiet ikkonċernati oħra, 
b'mod partikolari l-gruppi tal-vittmi tal-asbestos, fil-livelli tal-Unjoni, nazzjonali u 
reġjonali fl-iżvilupp, l-implimentazzjoni u l-evalwazzjoni tal-Istrateġija Ewropea u l-
pjanijiet nazzjonali;

20. Jirrimarka li t-tneħħija sikura tal-asbestos hija eżempju tal-prinċipju tas-saħħa fil-
politiki kollha u hija direttament marbuta ma' inizjattivi ta' politika reċenti u futuri tal-
Unjoni bħall-Patt Ekoloġiku Ewropew bil-"Mewġa ta' Rinnovazzjoni għall-Ewropa - l-
ekoloġizzazzjoni tal-bini tagħna, il-ħolqien tal-impjiegi, it-titjib tal-ħajjiet", kif stabbilit 
fil-komunikazzjoni tal-Kummissjoni tal-14 ta' Ottubru 2020 (Mewġa ta' Rinnovazzjoni) 
u l-"Pjan tal-Ewropa biex Jingħeleb il-Kanċer", kif stabbilit fil-komunikazzjoni tal-
Kummissjoni tat-3 ta' Frar 2021; ifakkar li t-titjib fid-dijanjożi bikrija, it-trattamenti u r-
riabilitazzjoni huma prijoritajiet tal-Pjan tal-Ewropa biex Jingħeleb il-Kanċer u 
għandhom ikunu ta' benefiċċju għall-pazjenti li jbatu minn mard relatat mal-asbestos;

21. Jinsisti fuq il-ħtieġa li titwettaq sorveljanza epidemjoloġika fit-tul biex tiġi vvalutata l-
effikaċja tal-miżuri meħuda; jenfasizza li l-mesoteljoma hija marda li l-fattur ta' riskju 
ewlieni tagħha huwa l-asbestos u li l-għadd ta' mesoteljomi dijanjostikati huwa indikatur 
rilevanti għas-sorveljanza epidemjoloġika; jitlob għalhekk li d-dikjarazzjoni tal-
mesoteljoma lill-awtoritajiet kompetenti ssir obbligatorja;

22. Jirrikonoxxi r-rakkomandazzjonijiet tad-WHO10 li mhuwiex meħtieġ li l-fibri tal-
asbestos jiġu inklużi fl-Anness I tad-Direttiva dwar l-Ilma tax-Xorb11; li kkonkludew li 
l-fibri tal-asbestos fl-ilma tax-xorb mhumiex ta' tħassib għas-saħħa; ifakkar li studju 
mwettaq minn xjenzati Taljani qajjem il-kwistjoni importanti ta' jekk l-inġestjoni tal-
ilma li fih il-fibri tal-asbestos iżżidx ir-riskju ta' kanċers gastriċi u kolorettali12; 
jenfasizza li mard potenzjali relatat mal-asbestos possibbilment ikkawżat mill-inġestjoni 
ta' ilma li jkun fih fibri bħal dawn li joriġinaw minn pajpijiet tal-asbestos jista' jieħu 
diversi deċennji biex isir evidenti; jisħaq li, anki jekk dan l-istudju Taljan waħdu ma 
jistax jagħmilha possibbli li jiġi konkluż b'mod definittiv, f'dan l-istadju, jekk hemmx 
rabta bejn l-inġestjoni ta' asbestos permezz tal-ilma u l-iżvilupp ta' kanċers fil-passaġġ 
gastrointestinali, il-prinċipju ta' prekawzjoni għandu japplika minħabba l-inċertezzi 
involuti; iqis li għandha titwettaq aktar riċerka dwar din il-kwistjoni importanti; 
jistieden lill-Istati Membri, għalhekk, biex iwettqu monitoraġġ regolari tal-kwalità tal-
ilma użata għall-astrazzjoni tal-ilma tax-xorb u jieħdu l-miżuri preventivi u ta' 
mitigazzjoni meħtieġa f'każ li jkun hemm riskju għas-saħħa tal-bniedem;

23. Jinsab imħasseb dwar l-istat tan-network tad-distribuzzjoni tal-ilma tax-xorb fl-Unjoni u 
l-preżenza ta' pajpijiet tas-siment bl-asbestos, li d-deterjorament tagħhom jerħi fibri tal-
asbestos fl-ilma; ifakkar ukoll li f'konformità mar-rakkomandazzjonijiet taldWHO, il-
pajpijiet tas-siment tal-asbestos ma għandhomx jibqgħu jintużaw jew jiġu approvati 
għall-ilma tax-xorb13; iqis li, fil-qafas tal-Istrateġija Ewropea għat-tneħħija kompleta 
tal-asbestos, u permezz tal-Pjan Ewropew ta' Rkupru u dawk tal-Istati Membri, għandu 
jiġi stabbilit u implimentat pjan komprensiv għar-rinnovazzjoni u t-tneħħija tal-asbestos 
għan-network Ewropew għad-distribuzzjoni tal-ilma tax-xorb;

24. Jilqa' l-opportunità ppreżentata mill-Mewġa ta' Rinnovazzjoni għat-tneħħija kompleta 
tal-asbestos mill-bini;

25. Ifakkar fiż-żieda antiċipata fix-xogħol ta' kostruzzjoni fid-dawl tal-Mewġa ta' 
Rinnovazzjoni li se tkun akkumpanjata minn esponiment okkupazzjonali u ambjentali 
akbar għall-fibri tal-asbestos; jenfasizza l-ħtieġa li l-asbestos jiġi sostitwit b'materjali 
effiċjenti fl-użu tal-enerġija fil-kuntest tal-Mewġa ta' Rinnovazzjoni;

26. Jisħaq li, peress li d-domanda għal xogħol relatat mal-asbestos x'aktarx li tikber b'mod 
sinifikanti bil-Mewġa ta' Rinnovazzjoni, hemm ħtieġa kruċjali li jiġu appoġġjati r-
riċerka u l-iżvilupp biex jiġi żgurat l-ogħla livell possibbli ta' protezzjoni għall-
ħaddiema u għall-popolazzjoni lokali esposti għall-asbestos matul l-operazzjonijiet ta' 
riabilitazzjoni u twaqqigħ,u biex jittejbu l-affidabbiltà u l-veloċità tal-iskrinjar, il-kejl, 
it-tneħħija u l-ġestjoni sikura tal-iskart tal-asbestos;

10 WHO, L-uffiċċju reġjonali għall-Ewropa, Proġett ta' Kooperazzjoni dwar il-Parametri tal-Ilma tax-Xorb 
"Appoġġ għar-reviżjoni tal-Anness I tad-Direttiva tal-Kunsill 98/83/KE dwar il-Kwalità tal-Ilma Maħsub għall-
Konsum mill-Bniedem (id-Direttiva dwar l-Ilma tax-Xorb)", Rakkomandazzjonijiet 2017.
11 Id-Direttiva tal-Kunsill 98/83/KE tat-3 ta' Novembru 1998 dwar il-kwalità tal-ilma maħsub għall-konsum mill-
bniedem (ĠU L 330, 5.12.1998, p. 32).
12 Agostino Di Ciaula, Valerio Gennaro. Rischio clinico da ingestione di fibre di amianto in acqua potabile 
(Riskju kliniku ta' inġestjoni tal-fibri tal-asbestos fl-ilma tax-xorb). Epidemiologia&Prevenzione, 
https://epiprev.it/3608
13 https://ec.europa.eu/environment/water/water-drink/pdf/20171215_EC_project_report_final_corrected.pdf - 
punt 13.1

27. jinsab imħasseb li proporzjon kbir ta' skejjel pubbliċi mibnija qabel l-2005 jew is-sena 
tal-projbizzjoni nazzjonali tal-asbestos għad fihom l-asbestos, li joħloq riskju ta' 
esponiment għat-tfal jew l-istudenti u l-persunal tal-iskola; iħeġġeġ li jsir ċensiment tal-
iskejjel bl-asbestos fl-Istati Membri kollha u li r-rinnovazzjoni tal-bini tal-iskejjel 
għalhekk titqies bħala prijorità;

28. Ifakkar li, minkejja l-projbizzjoni fuq l-użu tal-asbestos, din għadha tinstab f'ħafna 
prodotti tal-ħajja ta' kuljum li għadhom jintużaw, kif ukoll f'ħafna vapuri, ferroviji, 
makkinarju, bunkers, mini, galleriji, pajpijiet f'networks pubbliċi u privati ta' 
distribuzzjoni tal-ilma u speċjalment fil-bini, inklużi ħafna binjiet pubbliċi u privati;

29. Ifakkar li hija meħtieġa aktar informazzjoni rigward l-esponiment tal-popolazzjoni 
permezz ta' kuntatt ma' prodotti kummerċjali li fihom l-asbestos, bħal materjali tad-djar 
u d-disturb tagħhom permezz ta' attività normali;

30. Jisħaq li kundizzjonijiet tax-xogħol mhux sikuri għall-ħaddiema jistgħu jesponu lis-
soċjetà kollha kemm hi għal riskji ta' esponiment għall-asbestos, b'mod partikolari l-
familji tal-ħaddiema kkonċernati, speċjalment fil-manutenzjoni tal-ħwejjeġ tax-xogħol; 
jinsisti, għalhekk, dwar il-ħtieġa li jiġi żgurat livell għoli ta' protezzjoni tas-saħħa u s-
sigurtà tal-ħaddiema, b'mod partikolari billi jipprovdulhom tagħmir protettiv adegwat u 
jipprevjenu l-esponiment tal-qraba tagħhom għalll-asbestos preżenti fuq il-ħwejjeġ u l-
għodda tax-xogħol, b'mod partikolari permezz ta' proċeduri ta' dekontaminazzjoni 
xierqa;

31. Jistieden lill-Istati Membri jtejbu l-għadd, il-frekwenza u l-kwalità tal-ispezzjonijiet 
tagħhom; iqis li l-Unjoni u l-Istati Membri għandhom imorru lil hinn sew mill-objettiv 
minimu tal-Organizzazzjoni Internazzjonali tax-Xogħol (ILO) ta' spettur wieħed għal 
kull 10 000 ħaddiem;

32. Jisħaq li xi ħaddiema huma ħafna aktar esposti għall-asbestos minn oħrajn, u li din is-
sitwazzjoni ta' inugwaljanza ambjentali ssaħħaħ l-inugwaljanzi ekonomiċi diġà 
eżistenti; jisħaq b'mod partikolari li l-ħaddiema tal-kostruzzjoni huma esposti ħafna 
għall-asbestos; jissottolinja li, f'każ ta' nar, l-informazzjoni kollha eżistenti dwar il-
preżenza u l-post tal-asbestos għandha tiġi kondiviża mal-ħaddiema tat-tifi tan-nar;

33. Jistieden lill-Istati Membri jikkondividu l-aħjar prattiki dwar il-protezzjoni ta' persuni li 
jirrapportaw il-preżenza tal-asbestos, kemm jekk permezz ta' kanali ta' rapportar interni 
kif ukoll dawk esterni;

34. Jisħaq li n-nisa huma esposti wkoll għal riskji relatati mal-asbestos u li n-nisa huma 
partikolarment vulnerabbli għal ċertu tip ta' esponiment għall-asbestos14 15 16, inkluż fil-

14 Panou, V. et al. Non-occupational exposure to asbestos is the main cause of malignant mesothelioma in 
women in North Jutland, Denmark (L-esponiment mhux okkupazzjonali huwa l-kawża ewlenija tal-mesoteljoma 
malinna fin-nisa f'Jutland tat-Tramuntana, id-Danimarka). Scandinavian Journal of Work, Environment & Health 
doi:10.5271/sjweh.3756 http://www.sjweh.fi/show_abstract.php?abstract_id=3756
15 Michaela Senek, Angela Tod, Steven Robertson. The gendered Experience of mesothelioma study (GEMS): 
findings from a survey data analysis (L-esperjenza bbażata fuq il-ġeneri tal-istudju dwar il-mesoteljoma: sejbiet 
minn analiżi tad-data tal-istħarriġ). European Respiratory Journal Sett 2020, 56 (suppl 64) 1684; Dipartiment tal-
Informazzjoni (DOI) 10.1183/13993003.congress-2020.1684
16 Vasiliki Panou, Ulla Moller Weinreich, Jens Bak, Mogens Vyberg, Christos Meristoudis, Oyvind Omland, 

ħajja tax-xogħol tagħhom17 18; jistieden lill-Kummissjoni tivvaluta jekk hemmx bżonn li 
tiġi riveduta l-leġiżlazzjoni rilevanti biex in-nisa jiġu protetti aħjar mill-esponiment 
għall-asbestos19;

35. Iqis li ċ-ċittadini għandhom jirċievu protezzjoni ugwali mill-esponiment għall-asbestos 
fl-ispazji tal-għajxien tagħhom; iħeġġeġ lill-Kummissjoni f'dan ir-rigward biex tiżgura 
l-protezzjoni taċ-ċittadini kollha billi tintroduċi skrinjar regolari u valuri ta' limitu ta' 
esponiment għall-asbestos fi spazji tal-għajxien;

36. Jistieden lill-Kummissjoni taġġorna, sa mhux aktar tard mill-31 ta' Diċembru 2022, id-
Direttiva dwar l-Asbestos fuq ix-Xogħol20 bil-ħsieb li temenda l-valur ta' limitu 
vinkolanti eżistenti ta' esponiment fuq ix-xogħol għall-asbestos, filwaqt li tqis l-aħħar 
għarfien xjentifiku u żviluppi tekniċi, inkluża evalwazzjoni ta' tipi differenti ta' fibri tal-
asbestos u l-effetti negattivi tagħhom fuq is-saħħa, kif ukoll tibda l-proċess għall-
aġġornament tal-lista ta' silikati fibrużi fil-kamp ta' applikazzjoni tad-Direttiva u, f'dan 
il-kuntest, tikkunsidra l-inklużjoni tal-winchite, ir-richterite, il-fluoro-edenite, u l-
erionite fil-lista li diġà tkopri l-actinolite, il-grunerite, l-anthophyllite, il-chrysotile, il-
crocidotile u t-tremolite;

37. Iqis il-ħtieġa urġenti ta' aċċess effettiv għall-ġustizzja u rimedju għall-ħsara kollha għas-
saħħa, mhux biss dik relatata mal-ansjetà, għall-vittmi kollha tal-asbestos; jenfasizza li 
l-ispejjeż mediċi kollha relatati mal-esponiment għall-asbestos għandhom jiġu koperti 
mill-impjegaturi meta dawn ikunu naqsu milli jieħdu l-miżuri xierqa kollha u jagħmlu 
sforzi fil-limiti tas-setgħat tagħhom biex jipprevjenu l-esponiment għall-asbestos; 
jistieden lill-Kummissjoni tivvaluta l-ħtieġa possibbli ta' leġiżlazzjoni li tistabbilixxi 
reġim ta' responsabbiltà ġenerali għal tniġġis imxerred biex tipprovdi kumpens lill-
vittmi għad-danni kollha mit-tniġġis imxerred, inklużi dawk ikkawżati mill-asbestos;

38. Jistieden lill-Kummissjoni tappoġġja t-tixrid ta' informazzjoni dwar id-diversi sistemi 
għat-tneħħija jew ir-rimi b'mod sikur u ordnat tal-prodotti tal-asbestos abbażi tal-aħjar 
tekniki disponibbli;

39. Jisħaq li r-rimi tal-iskart tal-asbestos fil-landfills huwa soluzzjoni għal żmien qasir, li 
tista' twassal għar-rilaxx ta' fibri tal-asbestos fl-ambjent għad-detriment tas-saħħa 

Oluf Dimitri Roe, Johnni Hansen. Gender differences in asbestos exposure and disease location in 327 patients 
with mesothelioma (Differenzi bejn il-ġeneri fl-esponiment għall-asbestos u l-lokalizzazzjoni tal-mard fi 
327 pazjent bil-mesoteljoma). European Respiratory Journal Sett 2017, 50 (suppl 61) PA4294; Dipartiment tal-
Informazzjoni (DOI) 10.1183/1393003.congress-2017.PA4294
17 Marinaccio A, Corfiati M, Binazzi A ReNaM Working Group, et al The epidemiology of malignant 
mesothelioma in women: gender differences and modalities of asbestos exposure Occupational and 
Environmental Medicine (L-Epidemjoloġija tal-mesoteljoma malinna fin-nisa: id-differenzi bejn il-ġeneri u l-
modalitajiet tal-esponiment għall-asbestos Mediċina Okkupazzjonali u Ambjentali) 2018;75:254-262.
18 Camargo MC, Stayner LT, Straif K, et al. Occupational exposure to asbestos and ovarian cancer: a meta-
analysis (Esponiment okkupazzjonali għall-asbestos u l-kanċer tal-ovarji: metaanaliżi). Environ Health Perspect. 
2011;119(9):1211-1217. doi:10.1289/ehp.1003283
19 Id-Direttiva tal-Kunsill 92/85/KEE tad-19 ta' Ottubru 1992 dwar l-introduzzjoni ta' miżuri biex jinkoraġġixxu 
t-titjib fis-saħħa u s-sigurtà fuq il-post tax-xogħol għall-ħaddiema nisa tqal u ħaddiema li welldu reċentement, 
jew li qed ireddgħu (ĠU L 348, 28.11.92, p. 1)
20 Id-Direttiva 2009/148/KE tal-Parlament Ewropew u tal-Kunsill tat-30 ta' Novembru 2009 dwar il-protezzjoni 
tal-ħaddiema mir-riskji konnessi mal-espożizzjoni għall-asbestos fuq ix-xogħol (ĠU L 330, 16.12.2009, p. 28–
36).

pubblika;

40. Jenfasizza l-ħtieġa li t-trattament tal-iskart tal-asbestos u l-immaniġġjar, it-tneħħija u s-
sostituzzjoni sikuri ta' din is-sustanza fi flussi ta' skart ikunu fil-qalba tal-istrateġija li 
għandha tiġi żviluppata mill-Kummissjoni;

41. Jenfasizza l-ħtieġa ta' sinerġiji bejn l-istrateġija li għandha tiġi żviluppata mill-
Kummissjoni, l-objettivi tal-ekonomija ċirkolari inkluża s-sistema tat-tikkettar u l-
istrateġija għal ambjent mibni sostenibbli; jenfasizza wkoll il-ħtieġa li jinħolqu sinerġiji 
bejn l-istrateġija u inizjattivi eżistenti dwar l-iżvilupp ta' bażi ta' għarfien fir-rigward 
tas-sostituzzjoni ta' sustanzi perikolużi ta' tħassib;

42. Ifakkar fil-ħtieġa ta' trasparenza fir-rigward tal-preżenza u l-kompożizzjoni ta' fibri tal-
asbestos fi flussi ta' skart bil-għan li jittejbu t-tekniki ta' żarmar u dekontaminazzjoni 
sabiex jiġi ffaċilitat l-irkupru tal-iskart; iħeġġeġ il-ħolqien ta' sinerġiji mal-bażi tad-data 
li qed tiġi stabbilita mill-Aġenzija Ewropea għas-Sustanzi Kimiċi biex tiġbor 
informazzjoni u ttejjeb l-għarfien dwar sustanzi ta' tħassib fi prodotti u fi prodotti meta 
jsiru skart;

43. Ifakkar fil-ħtieġa ta' ċirkolarità akbar fis-settur tal-kostruzzjoni u l-importanza li jiġi 
evitat li l-iskart tal-asbestos jidħol fl-ekonomija ċirkolari; jinsisti fuq il-ħtieġa li tiġi 
żgurata d-disponibbiltà ta' faċilitajiet tal-iskart adegwati għar-rimi sikur u sostenibbli ta' 
materjali tal-asbestos;

44. Jisħaq li l-iskart tal-asbestos għandu jsir inert qabel ir-rimi tiegħu li ma jagħmilx ħsara 
lill-ambjent u jistieden lill-Kummissjoni tipproponi reviżjoni korrispondenti tal-
leġiżlazzjoni rilevanti tal-UE dwar l-iskart;

45. Jenfasizza li l-ġestjoni tal-iskart tal-asbestos hija sfida ta' sinifikat strateġiku għall-
Unjoni minħabba l-ammont ta' asbestos li għad irid jitneħħa u li diġà jinsab fil-landfills; 
jenfasizza li t-trattamenti tal-asbestos għandhom japplikaw bis-sħiħ il-prinċipju ta' 
prekawzjoni;

46. Jistieden lill-Kummissjoni, f'kooperazzjoni mal-Istati Membri, biex tippromwovi l-
istabbiliment, madwar l-Unjoni kollha, ta' ċentri ta' trattament u ditossifikazzjoni tal-
iskart li jkun fih l-asbestos, flimkien mat-tmiem gradwali ta' kull rimi f'miżbla ta' dan it-
tip ta' skart; iħeġġeġ lill-Kummissjoni u lill-Istati Membri jqisu l-għodod kollha biex 
jappoġġjaw ir-riċerka u l-investiment f'teknoloġiji ta' trattament inerti għall-iskart li fih 
l-asbestos;

47. Iqis li t-tneħħija organizzata u strutturata tal-asbestos tikkontribwixxi għall-objettivi tal-
iżvilupp reġjonali u għalhekk għandha tkun appoġġjata bis-sħiħ mill-Fondi strutturali 
tal-Unjoni;

48. Jenfasizza l-ħtieġa li l-Unjoni taħdem, f'fora internazzjonali, kontra r-rimi tal-asbestos 
f'pajjiżi li qed jiżviluppaw;

49. Iqis li l-qerda totali tal-asbestos li fadal u tal-prodotti kollha li fihom l-asbestos madwar 
id-dinja għandha tkun objettiv importanti tal-Unjoni;

50. Jistieden lill-Unjoni taħdem mad-WHO, l-ILO, il-Programm tan-Nazzjonijiet Uniti 
għall-Ambjent, ma' organizzazzjonijiet internazzjonali oħra u ma' pajjiżi terzi u tieħu l-
miżuri kollha sabiex tikseb projbizzjoni globali fuq l-asbestos, tippromwovi livelli ogħla 
ta' protezzjoni tas-saħħa u sigurtà fuq il-post tax-xogħol fuq livell globali, u ttejjeb l-
informazzjoni u l-appoġġ għall-vittmi ta' mard relatat mal-asbestos; iħeġġeġ lill-Unjoni 
tieħu inizjattivi mal-pajjiżi li jesportaw l-asbestos biex tagħlaq il-minjieri tal-asbestos; 
jenfasizza l-ħtieġa ta' kontrolli fuq l-importazzjoni ta' oġġetti minn pajjiżi terzi li 
għadhom jippermettu l-użu tal-asbestos u li l-iskart tal-asbestos m'għandux jiġi esportat 
lejn pajjiżi terzi;

51. Ifakkar li terz tal-persuni fir-reġjun Ewropew tad-WHO jgħixu f'pajjiżi li għadhom ma 
pprojbixxux l-użu tal-forom kollha ta' asbestos21; jirrimarka li 16-il pajjiż Ewropew 
għadhom jużaw l-asbestos, b'mod partikolari bħala materjal tal-bini, u jkomplu 
jipproduċuh u jesportawh; iħeġġeġ lill-Kummissjoni tieħu azzjoni deċiżiva fil-qafas tal-
Politika tal-Viċinat biex tikseb il-projbizzjoni u l-qerda sħiħa tal-asbestos fil-kontinent 
Ewropew kollu u fil-pajjiżi b'kosta fuq il-Baħar Mediterran;

52. Iħeġġeġ lill-Unjoni tikkunsidra bħala prijorità ewlenija u tieħu l-inizjattivi kollha 
meħtieġa biex tinkludi l-asbestos krisotil fl-Anness III tal-Konvenzjoni ta' Rotterdam;

53. Jenfasizza li sustanzi perikolużi pprojbiti fl-Unjoni, bħall-asbestos, m'għandhomx jiġu 
prodotti u użati minn impriżi tal-Unjoni li jinsabu f'pajjiżi terzi; iqis li l-adozzjoni ta' 
dmir ta' diliġenza fuq l-impriżi Ewropej tista' tkun strument adattat biex jiġi żgurat il-
kontribut tal-impriżi Ewropej għall-qerda globali tal-asbestos u biex jiġi garantit l-
aċċess għall-ġustizzja għall-vittmi minn pajjiżi terzi tal-mard relatat mal-asbestos; 
jistieden lill-Kunsill jagħti mandat lill-Kummissjoni biex tidħol f'negozjati dwar Trattat 
tan-NU dwar in-Negozju u d-Drittijiet tal-Bniedem, filwaqt li jqis l-isfruttament ta' 
sustanzi niġġiesa perikolużi bħall-asbestos;

– biex jinkorpora r-rakkomandazzjonijiet li ġejjin fl-anness tal-mozzjoni għal riżoluzzjoni 
tiegħu:

1. L-iżvilupp ta' mudelli għad-detezzjoni, ir-reġistrazzjoni, il-monitoraġġ u l-kontroll tal-
asbestos f'bini privat u pubbliku, fl-art, fl-infrastruttura, fil-faċilitajiet loġistiċi u fil-
pajpijiet;

2. Id-definizzjoni ta' mudelli għall-monitoraġġ tal-fibri tal-asbestos sospiżi fl-arja 
f'postijiet tax-xogħol, ċentri ta' għajxien u landfills u żoni industrijali abbandunati u 
degradanti (art mitluqa) li għandhom jiġu riabilitati, u fibri preżenti fl-ilma tax-xorb 
fornut f'pajpijiet tas-siment tal-asbestos;

3. Ir-reġistrazzjoni tal-każijiet kollha ta' mesoteljoma;

4. L-iżvilupp ta' kampanji ta' informazzjoni għall-Unjoni kollha dwar l-asbestos biex 
tingħata informazzjoni rilevanti lill-ħaddiema u lill-familji tagħhom, lill-impjegaturi, 
lis-sidien, lill-inkwilini, lill-utenti tal-bini u l-infrastruttura, u liċ-ċittadini dwar ir-riskji, 
inkluż l-effett sinerġistiku tal-użu tat-tabakk u l-esponiment għall-asbestos, speċjalment 

21 https://www.euro.who.int/en/media-centre/sections/press-releases/2015/04/at-least-one-in-three-europeans-
can-be-exposed-to-asbestos-at-work-and-in-the-environment

dwar il-fatt tal-effetti tardivi u kumulattivi tiegħu fuq is-saħħa tal-bniedem, u l-miżuri ta' 
akkumpanjament eżistenti għat-tneħħija sikura tal-asbestos u l-obbli;

5. Il-promozzjoni tar-riċerka u l-integrazzjoni ta' pjan għall-Unjoni kollha fl-istrateġija li 
se tiġi żviluppata mill-Kummissjoni għat-trattament tal-iskart tal-asbestos u l-
immaniġġjar, it-tneħħija u s-sostituzzjoni sikuri ta' din is-sustanza fi flussi ta' skart;

6. Il-ħolqien ta' ċentri għat-trattament u l-inerzja ta' skart li jkun fih l-asbestos billi 
jipprevedu t-tneħħija gradwali tar-rimi ta' skart bħal dan f'miżbliet u prattiki oħra ta' 
ħsara bħar-rimi tiegħu f'korpi tal-ilma;

7. L-iżvilupp ta' pjan strateġiku biex l-Unjoni żżid l-attività u l-influwenza tagħha fuq 
livell globali fir-rigward tal-ġlieda kontra r-rimi tal-asbestos f'pajjiżi li qed jiżviluppaw;

8. L-istabbiliment ta' qafas tal-Unjoni għall-istrateġiji nazzjonali għat-tneħħija tal-
asbestos, inkluża proposta leġiżlattiva għar-reġistri pubbliċi u aċċessibbli tal-asbestos,bi 
standards minimi relatati mal-implimentazzjoni tagħhom, abbażi ta' ċertifikati tal-
asbestos maħruġa wara l-iskrinjar tal-bini biex tiġi mmappjata l-lokazzjoni eżatta tal-
asbestos f'siti pubbliċi u privati u li jipprovdi informazzjoni preċiża dwar il-landfills li 
fihom skart tal-asbestos sabiex jiġi evitat it-tixrid mhux ikkontrollat ta' fibri tal-asbestos 
fl-arja, l-ispostament involontarju tal-ħamrija li fiha hemm midfuna dawn il-materjali, u 
r-riskji assoċjati għas-saħħa taċ-ċittadini;

9. Pjan direzzjonali għall-istabbiliment ta' postijiet tax-xogħol u ambjent mingħajr 
asbestos, li jista' jistabbilixxi setturi prijoritarji, jinkludi appoġġ għat-tneħħija sikura, u 
perjodikament jevalwa kull ħames snin il-progress li jsir mill-awtoritajiet nazzjonali u 
reġjonali;

10. Il-monitoraġġ, il-kejl u l-aċċess għall-informazzjoni fir-rigward tal-livelli ta' 
konċentrazzjoni fl-isfond tal-asbestos fl-atmosfera madwar l-Istati Membri kollha u l-
introduzzjoni ta' valuri ta' limitu tal-esponiment għall-ispazji tal-għajxien.

11. L-identifikazzjoni ta' strumenti ta' finanzjament inklużi kemm fondi tal-Unjoni kif ukoll 
fondi nazzjonali għall-implimentazzjoni tal-Istrateġija li għandha tiġi adottata mill-
Kummissjoni.

12. Il-ħtieġa li jiġi inkluż mard relatat mal-asbestos bħala kwistjoni ewlenija fis-saħħa 
pubblika preventiva.

13. L-involviment attiv tas-sħab soċjali u partijiet kkonċernati oħra, bħall-gruppi tal-vittmi 
tal-asbestos, l-inkwilini u l-organizzazzjonijiet ambjentali, ir-rappreżentanti tas-servizzi 
tas-saħħa nazzjonali u r-rappreżentanti tal-operaturi fl-iżvilupp, l-implimentazzjoni u l-
evalwazzjoni tal-pjan direzzjonali għal postijiet tax-xogħol u ambjenti ħielsa mill-
asbestos.

